
Prakata

Buku ini diilhamkan daripada hasil penyelidikan sebuah penulisan tesis 
peringkat Doktor Falsafah yang dilakukan oleh penulis pertama. Idea 
menjalankan kajian peringkat Doktor Falsafah ini bermula daripada 
pengalaman penulis pertama sebagai sukarelawan di Jalan Chow Kit Kuala 
Lumpur. Keadaan ini membuatkan penulis melanjutkan pelajaran pada 
peringkat Doktor Falsafah di bawah penyeliaan penulis-penulis yang turut 
serta dalam kajian ini. Tujuan penulisan buku ini adalah bagi memaparkan 
realiti sebenar kehidupan gelandangan bekas banduan di sekitar Jalan  
Chow Kit. Hal ini membolehkan suara mereka didengari menerusi penulisan 
buku. Bagi penulis sendiri, gelandangan bekas banduan merupakan antara 
komuniti yang sangat terpinggir. Mereka sangat mengharapkan suara 
mereka didengari agar kebajikan dan pemerkasaan terhadap mereka dapat 
dilakukan. Realiti yang berlaku apabila setiap tahun, gelandangan bekas 
banduan yang dibebaskan tanpa sistem sokongan memungkinkan mereka 
untuk terdedah kepada risiko lebih besar seperti kembali melakukan 
jenayah sehinggalah terpaksa memilih hidup sebagai gelandangan di 
jalanan. 

Kemelaratan hidup selepas pembebasan menyebabkan bekas banduan 
berakhir menjadi gelandangan di sekitar bandar-bandar besar. Kekurangan 
pemerhatian yang sistematik dan komprehensif pembuat dasar untuk 
berurusan dengan gelandangan bekas banduan juga menyebabkan masalah 
ini menjadi semakin rumit. Oleh itu, wujud situasi semasa yang mendesak 
agar penulisan ini segera diberikan penekanan dalam menyediakan 
sumber empirikal dan dokumentasi pengalaman gelandangan bekas 
banduan sepanjang hidup di jalanan. Maklumat penulisan ini dijangka 
dapat digunakan dalam usaha untuk memperkenalkan perkhidmatan dan 
bantuan untuk memenuhi keperluan asas dan sokongan sosial mereka. 
Pengalaman hidup, rutin hidup, strategi daya tindak dan keperluan asas 
yang ingin diketahui melalui penulisan ini merupakan galian maklumat 
yang penting dan menarik, memandangkan tumpuan sebegini seringkali 
dipandang remeh dan jauh daripada pengetahuan umum. Gelandangan 
bekas banduan menghadapi krisis penempatan yang kritikal, akibat 
cabaran hidup. Oleh itu, penulisan ini meninjau mekanisme yang 

digunapakai dalam mendepani peristiwa buruk yang dilalui sepanjang 
bergelandangan. Penulis turut meneliti tentang keperluan-keperluan asas 
yang diperlukan oleh gelandangan bekas banduan untuk membolehkan 
mereka keluar daripada kehidupan jalanan. Penulisan buku ini berdasarkan 
maklumat yang diberikan oleh gelandangan bekas banduan, pegawai 
profesional dan sukarelawan. Kesemua subjek perbincangan yang terpilih 
ini akan membantu penulis untuk meneroka lebih mendalam tentang 
kehidupan yang dilalui oleh gelandangan bekas banduan di jalanan. 
Buku ini melibatkan lapan bab yang dibahagikan dengan teliti dari segi 
perbincangan yang ingin disampaikan ini.

Secara kesimpulan, isu gelandangan di Malaysia telah berlaku 
untuk tempoh yang lama. Pelbagai usaha telah diperkenalkan oleh pihak 
kerajaan dan bukan kerajaan, namun masih belum dapat membasmi 
dengan jayanya isu gelandangan ini. Malahan, masalah gelandangan ini 
tidak menunjukkan penyelesaian dalam masa terdekat. Ketirisan kajian 
yang memfokuskan tentang gelandangan bekas banduan ini menyebabkan 
masyarakat atau pihak berkepentingan kurang cakna tentang isu yang 
membelenggu golongan ini. Oleh itu, penulisan buku ini diharap dapat 
memberi gambaran tentang isu tersebut. Terbukti bahawa majoriti banduan 
yang menjalani hukuman penjara adalah dari kalangan gelandangan. 
Keadaan sebegini memberi suatu gambaran bahawa pengakhiran bekas 
banduan menjadi gelandangan bukan suatu yang memeranjatkan. Terdapat 
kaitan yang tinggi antara pembebasan bekas banduan dengan kehidupan 
sebagai gelandangan di jalanan. 

Penulis telah memperolehi geran pembiayaan yang dikenali sebagai 
geran kolej dengan bertajuk “Faktor-faktor yang mempengaruhi bekas 
banduan menjadi gelandangan” serta bernombor kod S/O 14621 sebanyak 
RM 5,000 dari Pusat Pengurusan Penyelidikan dan Inovasi (RIMC), 
Universiti Utara Malaysia untuk kajian ini. Geran ini memberi impak yang 
sangat besar dalam memastikan kejayaan keseluruhan penyelidikan yang 
dijalankan.

